
O‘ZBEKISTONDA YASHIL TURIZMNI 
RIVOJLANTIRISHDA ZAMONAVIY 

INNOVATSION TEXNOLOGIYALARDAN 
FOYDALANISH

Shaymanova Nigora Yusupovna
TDIU, “Turizm va mehmonxona biznesi” kafedrasi assistenti, PhD

E-mail: yusupovnanigor@gmail.com
ORCID: 0009-0006-4461-0144

Annotatsiya. Ushbu maqolada O‘zbekistonda yashil turizmni rivojlantirish imkoniyatlari, mavjud muammolar va ularni 
bartaraf etish yo‘llari ilmiy tahlil qilingan. Tadqiqotda ekologik infratuzilmaning yetarli darajada rivojlanmagani, qayta 
tiklanuvchi energiya texnologiyalarining kam qo‘llanilishi, chiqindilarni boshqarish tizimining sustligi hamda aholining 
ekologik ong darajasining pastligi asosiy to‘siqlar sifatida qayd etilgan. Xorijiy ilg‘or tajriba tahliliga asoslanib, turizm 
obyektlarini ekologik sertifikatlash tizimini joriy etish, raqamli boshqaruv vositalari orqali ekologik monitoringni kuchaytirish, 
mahalliy aholining faol ishtirokini ta’minlash hamda davlat-xususiy sheriklik asosida innovatsion loyihalarga investitsiyalar 
jalb qilish muhim yo‘nalishlar sifatida taklif etiladi. Shuningdek, qayta tiklanuvchi energiya, ekologik transport, chiqindilarni 
qayta ishlash va raqamli boshqaruv tizimlarining integratsiyasi orqali turizm sohasida ekologik barqarorlik va xalqaro 
raqobatbardoshlikni oshirish istiqbollari asoslab beriladi. Maqola natijalari O‘zbekistonni yashil turizm bo‘yicha mintaqaviy 
yetakchi markazga aylantirish strategiyasini ishlab chiqishda ilmiy-amaliy ahamiyat kasb etadi.

Kalit soʻzlar: Yashil turizm, ekologik barqarorlik, qayta tiklanuvchi energiya, innovatsion texnologiyalar, raqamli boshqaruv, 
O‘zbekiston.
Abstract. This article provides a scientific analysis of the opportunities, challenges and prospects for the development of 
green tourism in Uzbekistan. The study highlights the main obstacles, including underdeveloped ecological infrastructure, 
limited application of renewable energy technologies, weak waste management systems and low ecological awareness 
among the population. Based on the analysis of international best practices, several key directions are proposed: the 
introduction of ecological certification systems for tourism facilities, strengthening ecological monitoring through digital 
management tools, ensuring active participation of local communities and attracting investments into innovative projects 
through public-private partnerships. Furthermore, the integration of renewable energy, eco-friendly transport, waste 
recycling and digital management systems is identified as a crucial factor in enhancing ecological sustainability and 
international competitiveness in the tourism sector. The findings of the study have practical and scientific significance for 
developing a strategic framework aimed at transforming Uzbekistan into a regional hub for green tourism.

Key words: Green tourism, ecological sustainability, renewable energy, innovative technologies, digital management, 
Uzbekistan.
Аннотация. В статье проведён научный анализ возможностей развития зелёного туризма в Узбекистане, 
существующих проблем и путей их устранения. В исследовании отмечены основные препятствия, такие как 
недостаточное развитие экологической инфраструктуры, ограниченное применение технологий возобновляемой 
энергии, слабая система управления отходами, а также низкий уровень экологической культуры населения. На 
основе изучения передового международного опыта предложены ключевые направления развития: внедрение 
системы экологической сертификации туристических объектов, усиление экологического мониторинга 
посредством цифровых инструментов управления, обеспечение активного участия местного населения и 
привлечение инвестиций в инновационные проекты в рамках государственно-частного партнёрства. Кроме того, 
обоснована перспектива повышения экологической устойчивости и международной конкурентоспособности 
туристической отрасли за счёт интеграции возобновляемой энергии, экологического транспорта, переработки 
отходов и цифровых систем управления. Результаты исследования имеют научно-практическое значение и могут 
быть использованы при разработке стратегии превращения Узбекистана в региональный центр зелёного туризма.

Ключевые слова: Зелёный туризм, экологическая устойчивость, возобновляемая энергия, инновационные 
технологии, цифровое управление, Узбекистан.

K I R I S H
XXI asrda turizm sohasining rivojlanishi global ekologik muammolar — iqlim o‘zgarishi, biologik xilma-

xillikning qisqarishi va tabiiy resurslardan haddan tashqari foydalanish kabi tahdidlar fonida kechmoqda. Shu 
bois, barqaror turizm konsepsiyasining ajralmas bo‘lagi sifatida yashil turizmga bo‘lgan talab ortib bormoqda. 
Yashil turizm atrof-muhitni asrash, tabiiy resurslarni oqilona boshqarish va mahalliy aholining ijtimoiy-iqtisodiy 
manfaatlarini uyg‘unlashtirishni o‘z ichiga oladi. O‘zbekiston geografik joylashuvi, xilma-xil tabiiy landshaftlari, 
tog‘, cho‘l va ko‘l hududlari, shuningdek, tarixiy-madaniy merosi bilan yashil turizmni rivojlantirish uchun katta 
salohiyatga ega. Shu bilan birga, zamonaviy innovatsion texnologiyalarni qo‘llash ushbu yo‘nalishni yanada 
samarali rivojlantirishga xizmat qiladi. Xususan, qayta tiklanuvchi energiya manbalari, ekologik transport 
vositalari, raqamli boshqaruv tizimlari va chiqindilarni qayta ishlash mexanizmlarini turizm infratuzilmasiga 
integratsiyalash yashil turizmni rivojlantirishning muhim sharti hisoblanadi. Mazkur tadqiqotning asosiy 
maqsadi — O‘zbekistonda yashil turizmni rivojlantirish jarayonida innovatsion texnologiyalardan foydalanish 
imkoniyatlarini tahlil qilish, xorijiy ilg‘or tajribani o‘rganish va amaliy tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Hozirgi kunda turizm industriyasida barqarorlik va ekologik tozalik tamoyillari muhim ahamiyat kasb etmoqda. 

Yashil mehmonxonalar atrof-muhitga zarar yetkazmaslik, resurslardan samarali foydalanish va uglerod izini 
kamaytirishga qaratilgan zamonaviy mehmonxona konsepsiyasidir. Jahon tajribasiga ko‘ra, AQSh, Yevropa va 
Osiyo davlatlarida yashil sertifikatlarga (LEED, Green Key, EarthCheck) ega mehmonxonalar faoliyati ancha 
kengaygan [1]. Yashil mehmonxonalar ekologik toza binolar bo‘lib, ularning menejerlari suv va energiyani 
tejash, shuningdek, qattiq chiqindilarni kamaytirish dasturlarini amalga oshiradilar, bu esa pulni tejaydi va atrof-
muhitni muhofaza qilishga hissa qo‘shadi. Ushbu mehmonxonalar mehmonlarning xavfsiz, toksik bo‘lmagan 
va energiya tejamkor turar joylardan foydalanishlarini ta’minlaydi. Yashil mehmonxonalar ekologik standartlarni 
joriy qiladi va yangi yashil texnologiyalar elementlarini o‘z ichiga oladi, bu esa atrof-muhitni muhofaza qilishga 
katta hissa qo‘shadi hamda operatsion natijalarni yaxshilaydi. Tez rivojlanish bilan bog‘liq va ko‘plab salbiy 
oqibatlarga olib kelishi mumkin bo‘lgan yashil turizm va mehmondo‘stlikdagi global tendensiyalarni hisobga 
olgan holda, ushbu maqolaning maqsadi yashil mehmonxonalarning afzalliklarini ta’kidlash va tasdiqlashdan 
iborat. 

Shuningdek, Serbiya o‘zining salohiyati va resurslarini inobatga olgan holda yanada raqobatbardosh 
yo‘nalishga aylanishi mumkinligini ko‘rsatadi. Eko-mehmonxona mehmondo‘stlik sanoatida innovatsion 
konsepsiya bo‘lib, uni oddiy mehmonxonadan ajratib turadigan bir qator xususiyatlarga ega: qurilishda 
ekologik toza materiallardan foydalanish, atrof-muhitni saqlashga hissa qo‘shish, qayta tiklanadigan energiya 
manbalaridan (jumladan, quyosh va shamol energiyasi) foydalanish, energiya tejovchi uskunalardan 
foydalanish, oqava suvlarni qayta ishlash, chiqindilarni yo‘q qilish dasturlarining mavjudligi, qayta ishlanadigan 
materiallardan foydalanish kabi. Yashil mehmonxonalar ekologik toza binolar bo‘lib, ularning menejerlari suv va 
energiyani tejash, shuningdek, qattiq chiqindilarni kamaytirishga qaratilgan dasturlarni amalga oshiradilar. Bu 
esa mablag‘ tejalishiga, atrof-muhitni muhofaza qilishga va operatsion natijalarni yaxshilashga xizmat qiladi [2].

T A D Q I Q O T  M E T O D O L O G I YA S I
Ushbu tadqiqotda turizmni barqaror rivojlantirish nazariyasi va yashil iqtisodiyot konsepsiyasiga tayangan 

holda kompleks yondashuv qo‘llanildi. Metodologiya quyidagi bosqichlarni o‘z ichiga oldi: tahliliy metod — 
O‘zbekiston turizm sektorida yashil turizmning hozirgi holati, mavjud infratuzilma va resurslar o‘rganildi; 
qiyosiy tahlil — Shveysariya, Kosta-Rika, Yaponiya va Turkiya kabi mamlakatlarning yashil turizm sohasidagi 
ilg‘or tajribalari tahlil qilindi va ular O‘zbekiston sharoitiga moslashtirildi; sistemali yondashuv — innovatsion 
texnologiyalarni turizm infratuzilmasi bilan integratsiyalash mexanizmlari ishlab chiqildi; prognozlash metodi — 
yashil turizmni rivojlantirish istiqbollari hamda innovatsion texnologiyalarning iqtisodiy va ekologik samaralari 
bashorat qilindi.

T A H L I L  V A  N A T I J A L A R
O‘zbekistonda quyosh energiyasi va shamol resurslari mamlakatning geografik joylashuvi hamda 

iqlim sharoitidan kelib chiqib yuqori darajada baholanadi. Respublikada yil davomida quyosh nuri soatlari 
sonining ko‘pligi va keng hududlarda shamol tezligining yetarli darajada bo‘lishi qayta tiklanuvchi energiya 
manbalaridan samarali foydalanish imkonini beradi. Ushbu resurslarning turizm infratuzilmasiga integratsiyasi, 
xususan, ekoturizm obyektlari uchun energiya ta’minotini barqaror va ekologik toza shaklda yo‘lga qo‘yish 
imkonini yaratadi. Eko-mehmonxonalar, turistik majmualar va milliy tabiat bog‘larida quyosh panellari, shamol 

generatorlari hamda boshqa qayta tiklanuvchi energiya texnologiyalarini joriy etish ikki tomonlama ijobiy 
samara beradi. Birinchidan, bu iqtisodiy tejamkorlikni ta’minlaydi, ya’ni turistik obyektlarning uzoq muddatli 
energiya xarajatlarini sezilarli darajada kamaytiradi. Ikkinchidan, ekologik jihatdan muhim natijaga erishiladi: 
karbonat angidrid chiqindilarining kamayishi, atrof-muhitga zararli ta’sirning cheklanishi hamda bioxilma-xillikni 
saqlashga hissa qo‘shiladi.

1-jadval. Xorijiy davlatlarda eko mehmonxonalar

1 Portugaliya
(Hotel Rural Vale do Rio)

Mehmonxona energiya ehtiyojlarini 100 % qayta tiklanuvchi manbalardan qoplaydi. 
Yillik tejamlari: taxminan €70 000 elektr uchun, €120 000 issiqlik ta’minoti uchun.

2
Daniya
(Crowne Plaza 
Copenhagen Towers)

Daniyada birinchi bo‘lib o‘z faoliyatini to‘liq qayta tiklanuvchi energiya asosida 
tashkil etgan. Bino fasadiga integratsiyalangan Katta Britaniyaning eng yirik quyosh 
parklaridan biri, yerosti suvli sovutish va isitish tizimlari orqali energiya talabini 
qondiradi.

3
Italiya
(Forestis, Dolomit 
Alpalarida)

CO₂-neutral konstruksiya qayta tiklanuvchi energiya manbalariga asoslangan 
(masalan, yog‘och yonilg‘isi) hamda chiqindisiz (zero-waste) oshxona tizimlari bilan 
ishlaydi.

4

Germaniya  Avstriya 
Berghotel Rehlegg, 
Biohotel Grafenast va 
boshq.)

Berghotel Rehlegg 70 % energiya ehtiyojini o‘zining fotovoltaik tizimidan, qolgan 
qismini esa yashil elektr energiyasidan qoplaydi.

5 Shveysariya (Whitepod)
U suvni tejovchi texnologiyalar va yog‘och peletli isitish tizimlaridan foydalanadi. Alp 
tog‘larida joylashgan bu modul struktura — eko-dome (pod) tipidagi mehmonxona 
oddiy binolarga nisbatan 30 % kam energiya yo‘qotadi.

6 Sloveniya
(EcoHotel Koros)

Tabiiy materialdan qurilgan, atrof-muhitga mos uy butun energiya ehtiyojini quyosh 
energiyasidan qondiradi. Shuningdek, mahalliy jamoat bilan yaqindan ishlaydi.

7
Irlandiya
(The Europe Hotel & 
Resort, Killarney)

Bu besh yulduzli mehmonxona o‘z elektr energiyasining 100 % qayta 
tiklanuvchi manbalardan olinishi jarayonini muvaffaqiyatli amalga oshirgan.

Xorijdagi ilg‘or tajribalar shuni ko‘rsatadiki, qayta tiklanuvchi energiyaga asoslangan turistik obyektlar 
nafaqat ekologik jihatdan mas’uliyatli, balki iqtisodiy va raqobatbardoshlik nuqtayi nazaridan ham samaralidir. 
Masalan, Portugaliyadagi Hotel Rural Vale do Rio 100 % qayta tiklanuvchi energiyadan foydalanib, yillik 
minglab yevro tejalishiga erishgan. Daniyadagi Crowne Plaza Copenhagen Towers esa binoning fasadiga 
kiritilgan quyosh paneli tizimi va yerosti suvli sovutish/isitish usullari bilan o‘z elektr ehtiyojlarini yopadi. Italiya va 
Germaniyadagi ko‘plab eko-mehmonxonalar bu yo‘nalishda turizm sektorining ekologik barqarorlikka o‘tishida 
muhim rol o‘ynamoqda. Tadqiqotlar shuni tasdiqlashicha, ayrim xorijiy davlatlarda eko-mehmonxonalar qayta 
tiklanuvchi energiyadan keng foydalanadi va bu ularning xalqaro imijini mustahkamlashga katta hissa qo‘shadi 
(1-jadval).

Raqamli texnologiyalar, smart-turizm ilovalari, virtual gidlik va onlayn bron tizimlari zamonaviy turizmni 
rivojlantirishda muhim innovatsion vositalardan biri hisoblanadi. Ushbu texnologiyalar nafaqat sayyohlar 
uchun qulaylik yaratadi, balki turistik xizmatlar sifatini oshirish, turistik oqimlarni samarali boshqarish va 
ekologik monitoringni yo‘lga qo‘yishda ham alohida ahamiyat kasb etadi. Masalan, smart-turizm ilovalari orqali 
sayyohlar o‘z marshrutlarini mustaqil rejalashtirish, ekologik toza transport vositalaridan foydalanish va yashil 
turizm obyektlari haqida batafsil ma’lumot olish imkoniyatiga ega bo‘ladi. Virtual gidlik xizmatlari esa real vaqt 

rejimida madaniy, tarixiy va tabiiy ob’ektlar haqida ma’lumot taqdim etib, turistik tajribani yanada boyitadi va 
ortiqcha transport harakatini kamaytirish orqali ekologik yuklamani pasaytiradi. Onlayn bron tizimlari esa turistik 
oqimlarni oldindan prognoz qilish, infratuzilmalardan oqilona foydalanish va ortiqcha resurs sarfini cheklash 
imkonini beradi. Shuningdek, mazkur raqamli yechimlar yordamida turistik hududlarda chiqindilar miqdori, 
havo sifati yoki tabiiy resurslardan foydalanish darajasi kabi ekologik ko‘rsatkichlarni doimiy monitoring qilish 
mumkin. Natijada, raqamli texnologiyalar yashil turizmni rivojlantirishning muhim mexanizmlaridan biri sifatida 
nafaqat iqtisodiy samaradorlikni, balki ekologik barqarorlikni ham ta’minlashga xizmat qiladi. Chiqindilarni 
boshqarish turizm va ekoturizmni barqaror rivojlantirishning asosiy tarkibiy qismlaridan biri hisoblanadi. 
Xususan, turistik obyektlarda chiqindilarni qayta ishlash tizimini joriy etish, plastmassadan foydalanishni keskin 
kamaytirish hamda “zero waste” modeli asosida xizmat ko‘rsatishni tashkil etish ekologik xavfsizlikni ta’minlash 
bilan birga, turistik hududlarning jozibadorligini oshiradi. Zero waste konsepsiyasi chiqindilarni kamaytirish, 
ularni to‘liq qayta ishlash va qayta foydalanishga yo‘naltirish orqali tabiiy resurslardan samarali foydalanishni 
nazarda tutadi. Mazkur yondashuv bir tomondan atrof-muhitga salbiy ta’sirni kamaytirsa, ikkinchi tomondan 
turistlarda ekologik madaniyatni shakllantirish va ularni mas’uliyatli iste’molga yo‘naltirishga xizmat qiladi. 
Amaliyot shuni ko‘rsatmoqdaki, chiqindilarni qayta ishlash tizimi joriy etilgan kurort va dam olish maskanlari 
uzoq muddatli istiqbolda iqtisodiy jihatdan ham samarali bo‘lmoqda. Chunki resurslarni qayta foydalanish orqali 
xizmat ko‘rsatish xarajatlari qisqaradi, shuningdek, “yashil” brend imijining shakllanishi natijasida turistlar oqimi 
ortadi. Chiqindilarni samarali boshqarish va “zero waste” modelini qo‘llash ekoturizmni rivojlantirishning ustuvor 
yo‘nalishlaridan biri bo‘lib, bu nafaqat ekologik barqarorlikni ta’minlaydi, balki turizm sohasining global talab va 
tendensiyalariga mos ravishda modernizatsiya qilinishiga zamin yaratadi. Xalqaro tajriba shuni ko‘rsatadiki, 
turizm sohasida barqarorlik tamoyillarini joriy etish ham iqtisodiy samaradorlik, ham ekologik muhofaza nuqtayi 
nazaridan yuqori natijalar beradi. 

Masalan, Shveysariya tog‘li hududlarda elektr transport vositalarini keng tatbiq etish orqali turizm oqimlarini 
boshqarishda uglerod izini kamaytirishga erishgan. Elektr avtobuslar va kabel yo‘llarining joriy etilishi nafaqat 
transport tizimining ekologik barqarorligini ta’minlamoqda, balki turistlarga qulay va xavfsiz xizmat ko‘rsatish 
imkonini bermoqda. Kosta-Rika esa ekoturizm sertifikatlash tizimini muvaffaqiyatli yo‘lga qo‘ygan davlatlardan 
biridir. “Certification for Sustainable Tourism” (CST) dasturi orqali mehmonxonalar, turistik majmualar va 
xizmat ko‘rsatuvchi subyektlar ekologik standartlarga rioya qilishi baholanadi. Bu tizim mamlakatni barqaror 
ekoturizm bo‘yicha dunyodagi yetakchi yo‘nalishlardan biriga aylantirgan. Yaponiyada esa “eko-qishloq” 
konsepsiyasi keng qo‘llanilib, u raqamli boshqaruv tizimlari bilan uyg‘unlashtirilgan. Bunday qishloqlarda 
qayta tiklanuvchi energiya, chiqindilarni qayta ishlash, suv resurslarini tejash kabi amaliyotlar bilan bir qatorda 
raqamli monitoring vositalari yordamida turistik oqimlar va ekologik yuklama nazorat qilinadi. Natijada, ekologik 
barqarorlik va zamonaviy texnologiyalar uyg‘unligi mamlakatning turistik jozibasini yanada oshirgan. Turkiyada 
esa agro-turizm sohasida raqamli platformalardan faol foydalanilmoqda. Maxsus onlayn tizimlar orqali turistlar 
mahalliy fermer xo‘jaliklari bilan to‘g‘ridan-to‘g‘ri bog‘lanish, agro-turizm tajribalarida ishtirok etish va mahalliy 
mahsulotlarni xarid qilish imkoniyatiga ega. Bu jarayon bir tomondan qishloq xo‘jaligi ishlab chiqaruvchilarini 
turizm tizimiga integratsiyalash imkonini bersa, boshqa tomondan mahalliy iqtisodiyotning rivojlanishiga ham 
xizmat qilmoqda. 

Tadqiqot natijalari shuni ko‘rsatadiki, O‘zbekistonda yashil turizmni rivojlantirishda bir qator tizimli to‘siqlar 
mavjud. Avvalo, mavjud turistik infratuzilma ekologik standartlarga to‘liq javob bermaydi, bu esa xalqaro talablar 
nuqtayi nazaridan salbiy omil hisoblanadi. Ikkinchidan, qayta tiklanuvchi energiya manbalaridan foydalanish 
amaliyoti cheklangan bo‘lib, quyosh va shamol resurslaridan samarali foydalanish imkoniyatlari yetarli darajada 
ishga solinmagan. Uchinchidan, chiqindilarni boshqarish tizimi yetarlicha rivojlanmagan: turistik obyektlarda 
chiqindilarni ajratib yig‘ish, qayta ishlash va “zero waste” tamoyillarini joriy etish amaliyoti sust kechmoqda. 
To‘rtinchidan, mahalliy aholi o‘rtasida ekologik ong va madaniyat darajasi nisbatan past bo‘lib, yashil 
turizmning afzalliklarini keng ommaga tushuntirish va targ‘ib qilish yetarli darajada yo‘lga qo‘yilmagan. Boshqa 
davlatlar tajribasi ushbu muammolarni hal qilishda samarali yo‘llarni ko‘rsatib beradi. Masalan, Shveysariya 
tog‘li hududlarda ekologik talablarga javob beruvchi elektr transport tarmoqlarini keng joriy etib, infratuzilma 
barqarorligini ta’minlagan. Kosta-Rika ekoturizm sertifikatlash tizimini ishlab chiqib, turistik obyektlarni ekologik 
mezonlarga qat’iy rioya qilishga undagan. Yaponiya “eko-derevnya”lar konsepsiyasini raqamli boshqaruv bilan 
uyg‘unlashtirib, qayta tiklanuvchi energiya va aqlli boshqaruv texnologiyalarini turizm amaliyotiga tatbiq etgan. 
Turkiya esa agro-turizmni raqamli platformalar orqali rivojlantirib, chiqindilarni kamaytirish va mahalliy ishlab 
chiqaruvchilarni turizm jarayoniga integratsiyalash orqali iqtisodiy va ekologik muvozanatni ta’minlagan. Shu 
nuqtayi nazardan, O‘zbekistonda yashil turizmni rivojlantirish uchun xorijiy tajribadan kelib chiqib ekologik 
infratuzilmani modernizatsiya qilish, qayta tiklanuvchi energiya texnologiyalarini keng tatbiq etish, chiqindilarni 
boshqarish tizimini joriy etish hamda aholining ekologik ongini oshirish bo‘yicha kompleks chora-tadbirlar ishlab 
chiqilishi lozim 

1-rasm. O‘zbekistonda yashil turizmni rivojlantirish yondashuvi.

Xorijiy ilg‘or tajribani inobatga olgan holda O‘zbekistonda yashil turizmni rivojlantirish istiqbollari bir qator 
ustuvor yo‘nalishlarni amalga oshirishni talab etadi. Birinchidan, ekologik sertifikatlash tizimini joriy etish 
turistik obyektlarning ekologik standartlarga muvofiqligini ta’minlashda muhim omil hisoblanadi. Bu nafaqat 
xizmat ko‘rsatish sifatini oshirish, balki xalqaro bozorda O‘zbekiston turistik brendining raqobatbardoshligini 
kuchaytirishga ham xizmat qiladi. Ikkinchidan, raqamli boshqaruv tizimlaridan foydalanish turistik oqimlarni 
tartibga solish, tabiiy resurslardan oqilona foydalanish va ekologik monitoringni samarali amalga oshirish 
imkonini beradi. Masalan, mobil ilovalar va “smart-tourism” platformalari orqali sayyohlarning ekologik jihatdan 
xavfsiz yo‘nalishlarga yo‘naltirilishi atrof-muhitga bosimni kamaytirishga yordam beradi. Uchinchidan, mahalliy 
aholining faol ishtirokini oshirish yashil turizmni barqaror rivojlantirishning asosiy sharti hisoblanadi. Bu 
jarayonda aholini ekologik madaniyat va xizmat ko‘rsatish ko‘nikmalariga o‘rgatish, ularni yashil iqtisodiyot 
loyihalariga jalb qilish orqali nafaqat ekologik barqarorlik, balki mahalliy daromad manbalarining ko‘payishi ham 
ta’minlanadi. 

Nihoyat, davlat–xususiy sheriklik asosida ekologik innovatsiyalarga investitsiyalarni jalb qilish yashil 
turizmning moliyaviy asoslarini mustahkamlashda muhim ahamiyat kasb etadi. Xususan, qayta tiklanuvchi 
energiya manbalarini turizm infratuzilmasiga integratsiya qilish, chiqindilarni qayta ishlash texnologiyalarini 
keng joriy etish va energiya tejamkor qurilish usullarini qo‘llash bu borada dolzarb vazifalardan sanaladi. 
Shunday qilib, xorijiy tajribani milliy sharoitlarga moslashtirish orqali O‘zbekistonda yashil turizmni rivojlantirish 
ekologik barqarorlikni ta’minlash, mahalliy aholini manfaatdor qilish va xalqaro turistik bozorda mamlakatning 
ijobiy imidjini shakllantirishga xizmat qiladi.

X U L O S A  V A  T A K L I F L A R
O‘zbekistonda yashil turizmni rivojlantirish jarayonida zamonaviy innovatsion texnologiyalardan foydalanish 

ekologik barqarorlikni ta’minlash, iqtisodiy samaradorlikni oshirish hamda xalqaro miqyosda raqobatbardoshlikni 
mustahkamlashda muhim strategik omil sifatida namoyon bo‘lmoqda. Bugungi kunda global miqyosda 
ekoturizm konsepsiyasini ilgari suruvchi asosiy yo‘nalishlar — qayta tiklanuvchi energiya manbalaridan keng 
foydalanish, ekologik transport turlarini joriy etish, chiqindilarni qayta ishlash va “nol chiqindi” (zero waste) 
modelini amaliyotga tatbiq etish, shuningdek, raqamli boshqaruv tizimlarini joriy etish hisoblanadi. Ushbu 
elementlarning O‘zbekiston turizm sohasiga integratsiyasi nafaqat atrof-muhitni muhofaza qilishga, balki turizm 
infratuzilmasining samarali faoliyat yuritishiga ham xizmat qiladi. Shu bilan birga, xorijiy ilg‘or tajribalarni mahalliy 
sharoitlarga moslashtirish, turizm siyosatini ilmiy asoslangan tarzda yuritish hamda innovatsion yechimlarni 
keng joriy etish orqali O‘zbekistonning yashil turizm sohasida mintaqaviy yetakchi markaz sifatida shakllanish 
istiqbollari mavjud. Masalan, Yevropa davlatlarida keng qo‘llanilayotgan “yashil sertifikatlash” tizimini mahalliy 
sanatoriy va mehmonxonalarda tatbiq etish, Xitoy va Yaponiya tajribasidan kelib chiqib “aqlli turizm” boshqaruv 
mexanizmlarini joriy etish, shuningdek, mahalliy tabiiy resurslardan samarali foydalanishga asoslangan 
ekoturizm klasterlarini shakllantirish O‘zbekiston uchun dolzarb yo‘nalishlar hisoblanadi. Umuman olganda, 
zamonaviy innovatsion texnologiyalarni keng joriy etish nafaqat turizm infratuzilmasining ekologik xavfsizligini 
oshiradi, balki yangi ish o‘rinlari yaratish, hududiy iqtisodiyotni diversifikatsiya qilish, xalqaro investitsiyalarni 

jalb etish va mamlakat brendini mustahkamlashda ham muhim ahamiyat kasb etadi. Shu bois, yashil turizmni 
rivojlantirish masalasi davlat siyosati darajasida strategik ustuvor yo‘nalish sifatida e’tirof etilishi va ilmiy-
tadqiqot ishlari bilan uzviy uyg‘unlikda amalga oshirilishi lozim.

